
Episode 26 – Mga Buhat 14 

Sa Anay Ha Pagmisyun Kay Pablo 

Iconio, Listra, Derbe 
 

Likuon 

 Na natun-an taw daw minagi ha episode ha impagmisyun si Pablo daw si Bernabe hu iglesia ta 

Antioquia, Siria, daw nakagpuunà kiw on hu pagtuon mahitongod tai ha anay ha pagmisyun dan, daw 

nagtuon kiw mahitongod hu pagbatbat dan ta isla ha Cipre daw duun pa gayod hu siyudad ha 

tagngaranan daan hu Antioquia, ba Antioquia hai ha sakup hu Pisidia. 

 Ipaahà sa mapa. 

 Daw diyà ta Antioquia, Pisidia duun hu anlaw ha Ting-pahulay, nagsolod say Pablo hu sinagoga 

daw inimbitar si Pablo hu mga pangulu hu sinagoga hu pagpahayag, aman nagpahayag gayod si 

Pablo duun ku sinagoga. 

 Anay nanultul si Pablo mahitongod hu kasaysayan hu mga Judio daw ayuwà nababayà sa mga 

Judio hu impanultul din. 

 Daw dayun kalit dà impasabut ki Pablo ha amin nautaw ha sabuwa ha apù ki Harì David, daw sai 

ha apù din ha nautaw, iyan man si Jesus ha insaad hu Magbabayà ha Manluluwas ha tag-angatan 

ganì hu alan ha mga Judio, daw siguru ha pag-ikagi tai ki Pablo, nakakudug gayod ayuwà sa mga 

utaw ta sinagoga. 

 Dayun nagpamatuud si Pablo ha natun-an taw ha Manluluwas gayod si Jesus ta iyan man inikagi 

ki Juan Bautista, daw alan ha mga Judio natuon ha puun hu Magbabayà si Juan Bautista. 

 Dayun impasabut ki Pablo ha ibidinsiya pa gayod ha Manluluwas si Jesus ta bisan ku hinimatayan 

daw impatayhad sa lawa din hu lobonganà, hurà kalodak sa lawa din ha angay daan hu impropesiya 

mahitongod hu lawa ku Manluluwas. 

 Dayun impasabut pa gayod ki Pablo duun hu mga utaw ta sinagoga ha sa hinongdan ku imbà 

himatayi si Jesus hu mga pangulu hu mga Judio ta Jerusalem, ta pinaagi man hu kandan ha binuhat, 

impatuman hu Magbabayà sa mga impropesiya ha kinahanglan ighimatayan sa Manluluwas. Aman 

tinuman dan man sa mga impropesiya pinaagi hu pagka-ignuranti dan daw hu pagpahimatay dan ki 

Jesus. 

 Daw inikagihan ki Pablo sa mga utaw ta sinagoga ha ku tumuu sidan ta ki Jesus, makalingkawas 

man sidan puun hu mga salà dan daw makadawat sidan hu mapinadayunon ha kinabuhì. 

 Na, madakol sa tuminuu ta ki Jesus taan ha anlawa daw pag-ulì kay Pablo, suminunud ta kandin 

sa madakol ha mga utaw puun hu sinagoga ha taghangyuay ta kandin ha idayun din pa sa pagbatbat 

ta kandan duun hu sunud ha anlaw ha Ting-pahulay. 

 Daw sa balità mahitongod hu kaluwasan daw sa mahitongod ta ki Jesus, nakalokop taan ha 

simanaha hu tibuuk ha Antioquia taman ha duun hu sunud ha anlaw ha Ting-pahulay, nakaamul-

amul sa halus tibuuk ha siyudad ha Antioquia para mapaliman dan sa maayad ha balità ha tigbatbat 

ki Pablo. 

 Ba daw bi ta napunù sa mga gahinawa hu mga Judio hu kasina, taman ha nag-aghat sidan hu 

mga iladu ha mga utaw ta Antioquia hu pagsupak kay Pablo taman ha sinapaan ganì say Pablo puun 

hu siyudad ha Antioquia, aman naghipanaw say Pablo daw tinaktak dan sa abug hu Antioquia puun 

hu mga paa dan, ha buut igpasabut ha hurà dan on tulubagon hu langosa taan ha mga utawa ha 

hurà pamanuu ta ki Jesus. 

 Hinuun, madakol gayod sa tuminuu ta ki Jesus ha mga taga-Antioquia. 

 Na idayun taw pa sa pagtuon hu anay ha pagmisyun ki Pablo. 

Iconio 

 Para hu palagbatbat – iiksplikar nu hai ha mga birsikulu ku kamulu nu tagbasahon.  

 Mga Buhat 13:50 – 14:7 

50 Ba nagsulsul sa mga Judio hu mga iladu daw mga rilihiyusu ha mga bahi daw hu mga 

maama ha mga pangulu hu siyudad (Antioquia), para igdaog-daogon si Pablo daw si 

Bernabe daw inabug dan puun hu kandan ha region. 51 Ba tinaktak kay Pablo sa abug puun 

hu mga paa dan batuk ta kandan daw nagdiyà sidan ta Iconio. 52 Daw nangapunù sa mga 

tinudluan hu kababayà daw hu Balaan ha Ispiritu (Diyà ta Antioquia). 

1 Na diyà ta Iconio nagsolod si Pablo daw si Bernabe ta sinagoga hu mga Judio daw ipiktibu 

sa pagbatbat dan aman madakol ayuwà sa tuminuu ha mga Judio daw mga Grego.  

2 Ba sa mga Judio ha hurà tuu, naghubhub hu mga Hentil daw hiniluhan dan sa mga honà-

honà dan batuk hu mga ginsuludan. 3 Aman nagpabilin diyà si Pablo daw si Bernabe hu 

malugayad ha panahun, ha hurà dan kagkahanlok hu pagbatbatà para ki Ginoo, daw 

pinamatud-an ki Ginoo sa mensahe hu grasya din pinaagi hu pagtugut kandan hu pagbuhat 

hu milagroso ha mga timaan daw mga kabolongan. 

4 Ba sa mga utaw ku siyudad nangabahin, ta sa duma nagdapig duun ku mga Judio daw sa 

duma duun ku mga apostoles. 5 Daw su amin on planu hu mga Hentil daw hu mga Judio, 

duma hu mga pangulu dan, ha igpamanihan dan si Pablo daw si Bernabe daw igbatuhon, 6 

nakamatikud sidan tai daw naglayas sidan payanaon ta Listra daw ta Derbe ha mga siyudad 

hu Licaonia, daw ta kasikbit daan ha mga dapit, 7 daw nagdayunà sidan diyà hu pagbatbatà 

hu maayad ha balità. 

 

 Sa atù pa, minawà say Pablo ta Antioquia daw nakauma sidan ta Iconio. 

 Daw timan-an taw ha nakasolod say Pablo hu sinagoga diyà, sa atù pa, amin mga Judio taan ha 

siyudara. 

 Iyan labi han-ay hu Magbabayà ha unahan din pabatbatan sa mga Judio daw human pa sa mga 

Hentil. 

 Daw madakol on poman sa mga tuminuu ta ki Jesus puun hu mga sakup hu sinagoga diyà. Amin 

naluwas ha mga Judio daw mga Grego o Hentil ha nakaapil duun hu sinagoga hu mga Judio. 

 Ba dinaog-daog on poman say Pablo hu mga Judio daw hu mga Hentil ha hurà tuu ta ki Jesus 

daw nagsasabut ganì sidan ha igbatuhon dan daw ighimatayan say Pablo, aman naglayas say Pablo 

payanaon ta Listra daw ta Derbe. 

 Ipaahà sa mapa. 

 Timan-an taw daan, ha kada panahun ha tagtuu sa mga utaw ta ki Jesus, amin daan tagdaog-

daog hu mga naluwas. 

 Normal hai ha kahimtang duun hu iglesia, sa duma ha mga utaw ha tagbatbatan, tagtuu daw 

igkaluwas sidan, daw sa duma, hadì igtuu ta ki Jesus daw nasì sidan tagpangdaog-daogà hu 

nangakatuu daw hu nangaluwas. Gamiton sidan ki Satanas para hu pagdagmal hu mga batà hu 

Magbabayà. 

 Daw timan-an taw daan, ha intugut hu Magbabayà ha makabuhat say Pablo hu mga milagro para 

makapamatuud ha matuud gayod sa tigbatbat dan mahitongod ta ki Jesus daw hu kaluwasan. 

 Su batà pa sa iglesia, nagbuhat sa Magbabayà hu mga milagro pinaagi hu mga suluguon din, labi 

on duun hu mga apostoles, ba saan ha mga milagro, hadì taw on imantu igkaahà ha panahuna. 

 Magbasa kiw anay, ku inu sa nahitabù ta Listra, pag-uma kay Pablo diyà. 

 Para hu palagbatbat – iiksplikar nu hai ha mga birsikulu ku kamulu nu tagbasahon.  

 Mga Buhat 14:8-23 

8 Na diyà ta Listra amin tagpunuu ha utaw ha hurà kosog hu mga paa din. Pigkot man hai 

puun hu pagkautaw din daw hurà kan-u makahipanaw. 9 Daw tagpaliman hu batbat ki Pablo 

daw tinongtongan ki Pablo daw su maahà din ha amin pagtuu ku pigkot para maulian 10 

inikagihan din hu madaging ha, “Hitondog ka!” Daw nakalagsu labi hu paghitondog sa 

pigkot daw naghip-hipanaw. 

11 Daw su maahà ku mga utaw sa binuhat ki Pablo, namangulahì sidan hu Linicaonia ha, 

“Naglugnà ta kanyu sa mga magbabayà duun hu purma hu mga utaw!” 12 Daw nginaranan 

dan si Bernabe hu Seus daw si Pablo nginaranan dan hu Herme ta iyan tigpamà-bà. 

13 Daw sa templo ki Seus diyà man ta gawas ku siyudad, daw nag-awit sa baylan ki Seus hu 

turu ha mga baka daw hu mga garlan ha mga bulak ta ganghaan ta kabayà sidan igpamuhat 

ta kandan. 

14 Ba su mapaliman hai ku mga apostoles, si Bernabe daw si Pablo, pinanggisì dan sa mga 

pinagsuy dan daw nagpulaguy sidan payanaon ku mga utaw ha tagkulahì, 15 “Mga duma ku, 

imbà yu man hai igbuhata? Mga utaw kay dà man daan ha angay ta inyu, daw tagbatbatan 

day inyu hu maayad ha balità ha kinahanglan ha igtalikudan yu hai ha mga hurà dan pulus 

daw igduun kaw hinuun ku bubuhay ha Magbabayà ha iyan sa nagbuhat hu langit daw hu 

kalibutan daw hu dagat daw hu alan ha duun kandan. 

16 Duun hu minagi on ha mga kaliwatan, tinugutan din sa alan ha mga nasud hu pagtuman dà 

hu kandan ha mga kabayà. 17 Ba pirmi din man tagpamatud-an sa kaugalingon din ta 

tagbuhatà hu maayad pinaagi hu pag-ilahà inyu hu udan puun ta langit daw hu mga 

panahun ha abunda sa abut yu, daw tagbuhion kaw kandin hu kalan-onon daw tagpunuon 

din sa mga kasing-kasing yu hu kababayà.” 18 Ba bisan pa tai ha inikagi dan, nalogonan sidan 

hu pagpugung hu mga utaw hu pagpamuhat ta kandan. 

19 Ba amin mga Judio ha nakauma puun ta Antioquia, Pisidia daw ta Iconio daw naaghat dan 

sa mga utaw daw binatu dan si Pablo daw ginuyud dan payanaon ta gawas ku siyudad ta 

kagi dan ha minatay on.  

20 Ba su taglibutan si Pablo ku mga tinudluan, nagbangun daw naglikù ta siyudad daw 

pagkaasom nagdayun payanaon ta Derbe duma ki Bernabe. 

21 Daw su makabatbat dan on sa maayad ha balità taan ha siyudara, daw madakol sa hinimu 

dan ha mga tinudluan, naglikù sidan ta Listra, ta Iconio daw ta Antioquia, Pisidia, 22 ha 

tagpanglig-onà hu mga kalag hu mga tinudluan daw tagpanogyotà ta kandan hu 

pagpadayun duun hu pagtuu, daw tagpang-ikagi ta kandan ha kinahanglan ha igsolod kiw 

duun hu ginharian hu Magbabayà pinaagi hu madakol ha kasakitan. 

23 Daw su makatubuy sidan hu mga pangulu dan duun hu kada iglesia, indata dan sidan 

duun ki Ginoo ha tinuuhan dan, duma hu mga pag-ampù daw hu mga pagpuasa. 

 

 Sa atù pa, pag-uma kay Pablo ta Listra, anubà ku hurà diyà sinagoga, aman nakagpuunà sidan hu 

pagbatbat duun hu mga Hentil, daw pigkot sa sabuwa ha nakapaliman hu imbatbat dan, daw sai ha 

pigkot, hurà sukad makahipanaw puun hu pagkautaw din. 

 Daw pinaulian ki Pablo sa pigkot pinaagi hu milagro aman naglagsuhà sa pigkot, naluwas sa kalag 

din daw naluwas daan sa pagkapigkot din. 

 Daw pag-ahà hu mga taga-Listra hu milagro ki Pablo, nakatuu gayod sidan ha magbabayà dan si 

Pablo daw si Bernabe, ta hadì gayod igkatuuhan sa binuhat din ha milagro duun ku pigkot. Daw 

nakatuu sidan ha si Pablo iyan sa dios-dios dan ha Herme, daw si Bernabe, iyan sa dios-dios dan ha 

Seus. 

 Daw igpamuhatan dan gayod say Pablo hu mga baka daw mga bulak. 

 Ba hurà gayod dawat say Pablo hu pagpamuhat dan ngaay ta kandan daw nasì dan hinuun sidan 

inikagihan ha kinahanglan umawà sidan puun hu mga dios-dios dan daw duun sidan umapot ku 

bubuhay ha Magbabayà. 

 Dayun amin hurà kangaluwas puun ta Antioquia daw ta Iconio ha ayuwà tagkapaukà ta kay Pablo 

ha naglupug kandan daw pag-uma dan ta Listra, inaghat dan sa mga taga-Listra taman ha binatu 

dan si Pablo daw ginuyud dan payanaon ta gawas hu siyudad ha kagi dan ha patay on. 

 Nakaikyas si Bernabe hu kandin. 

 Na kagi hu mga taga-Listra ha patay on gayod si Pablo daw basin patay labi si Pablo ba nabanhaw 

puun hu mga patay, o basin uuyag pa ba nakatuu dà sidan ha patay. Konà hai klaru. 

 Daw nalibutan si Pablo hu nangakatuu daw kalit dà minitondog si Pablo daw naglikù on poman ta 

siyudad. Basin sa mga utaw ha naglibut ta ki Pablo taan, iyan sa pigkot ha naulian, si Bernabe, si 

Timoteo, daw anubà ku sa ama daw apù ha bahi ki Timoteo, daw sa mga utaw ha nangaluwas ta 

Listra pinaagi hu pagbatbat ki Pablo. 

 Si Timoteo, sabuwa ha kasaligan ha tumutuu ha nahimu ha duma-duma ki Pablo daw tinudluan 

daw inisip ganì ki Pablo ha batà din. Matun-an taw sa mahitongod ki Timoteo duun hu unahan ha 

mga episode. 

 Daw dayun su mabatbatan on kay Pablo sa siyudad ha Derbe, naglikù sidan ta Listra, ta Iconio 

daw ta Antioquia Pisidia daw pag-uma dan tai ha mga siyudad, tinudluan dan sa mga tumutuu ha 

kinahanglan ha magpadayun sidan duun hu pagtuu. 

 Para hu bisan kin-u ta kanyu ha mga tumutuu, kinahanglan ha tag-ibitan taw si Jesus hu bon 

daruwa ha alima, daw hadì taw kan-u igbutawanan sa pagtuu taw ta ki Jesus, bahalà ku inu ha mga 

pagsulay sa makauma ta kanyu. 

 Daw inikagihan ki Pablo sa mga tumutuu ha ku dini kiw pa ta kalibutan, makaagi kiw gayod hu 

madakol ha mga kasakitan ha hadì kiw pa makauma ta langit, mga pagsulay daw mga prublima. 

 Makadahom kiw gayod sa kanyu ha mga naluwas, amin taw mauma ha mga pagsulay duun hu 

mga kinabuhì taw, daw makadahom kiw daan ha ig-ilahan kiw ki Jesus hu grasya para makalawang 

kiw hu mga pagsulay ha igtugut din ha makauma ta kanyu. 

 Aman hadì kiw malibog ku amin taw mauma ha mga pagsulay ta daan kiw man inikagihan ki Jesus 

ha mahitabù hai. 

 Daw pag-agi kay Pablo ta Listra, ta Iconio daw ta Antioquia, amin dan dinampà ha mga maama ha 

mahimu ha mga pangulu hu mga tumutuu taan ha mga siyudad. 

 

 Para hu palagbatbat – iiksplikar nu hai ha mga birsikulu ku kamulu nu tagbasahon. 

 Mga Buhat 14:24-28 

24 Dayun nag-agi si Pablo daw si Bernabe ta Pisidia daw nakauma sidan ta Pampilia. 25 Daw 

su makabatbat dan sa lalang diyà ta Perga, nagtubang sidan ta Atalia, 26 daw puun diyà 

naglayag sidan payanaon ta Antioquia, Siria ha duun sidan indata duun ku grasya hu 

Magbabayà para hu trabahu ha naponga dan on. 27 Daw su makauma sidan ta Antioquia daw 

naamul-amul dan sa iglesia, impanultul dan sa alan ha binuhat hu Magbabayà duma kandan, 

daw ku ininu din pag-abrihi sa pirtahan hu pagtuu para hu mga Hentil. 28 Daw nagpabilin 

sidan duma hu mga tinudluan hu malugayad ha panahun. 

 Sa atù pa, naponga kay Pablo sa anay ha pagmisyun dan, daw sa kagkalugay tai ha pagmisyun dan 

mga haopat ha bulan taman hu sampulù ha bulan. Basta hurà tuigi. 

 Aman nakatubang say Pablo ta Atalia, daw diyà sidan nakasakay hu barku dilayag daw nag-ulì 

sidan ta Antioquia, Siria ha iyan sa kandan ha home church. 

 Daw su makaulì on say Pablo, nagripurt sidan duun hu iglesia dan ta Antioquia, Siria, hu alan ha 

nahitabù ta kandan taan ha pagmisyun dan. 

 Daw say Pablo, diyà nagpabilin ta Antioquia hu malugayad ha panahun ha hurà pa sidan isab 

igmisyun. 

 

Homework: 

 Palihug mga sulud, basaha yu hu pinamilya sa tibuuk kapitulu 14 hu Mga Buhat. 


